
Décembe
...
« On a tant pârlé du Nowé
» Qu’al fin il èsst´ arivé ».

« Au Nowé, vaut mèyeû in leúp dins les tchamps
» Qu’in ome al tchèrûwe ».

« Blanc Nowé
» Vèrtès Pâkes
» Vèrt Nowé
» Blanchès Pâkes ».

« Èl djoû des Inocints,
» Mèsse pou les parwèssiens ».

« St Silvèsse,
» Combin ç’qu’il a d’nez dsu vo tièsse ? » 

« Djè vos présinte ène oupète
» Grande gozète,
» Si vos l’èrmouyî bin

» Grand goyî
» Vos d’ârez co yeune l’an qui vint » .

« N’a poun d’avance à vos dbauchî
» L’a t-i bin pou ’n monvéche anéye ». 

Yè quand Décembe est oute on s’dit :

« Dj’ai minti, djè mins, d’vas minti,
» D’vas minti, djè mins, dj’ai minti ».

T’au long d’Décembe, ça va dinsi.

T’au long d’l’anèye on a minti,
On rcouminchra l’anéye qui vint.

C’est ’l nouvèl an yè c’est d’djà ’l djoû des masses*

Les djoûs ralonguichont d’in adjombléye d’sèrdjant
Dèssu des faussès djambes on fét bèlès grimaces
Yè quand ’l djoûrnéye est oute, on n’pâle pus des bounans.

C’est carnèvâl dins ’l calendié

Èl djoû d’l’an, c’est d’djà ’l djoû des masses
Yè c’est dinsi dèspû Janvié
Djusk’à c’què St Silvèsse ès passe. 
C’est carnèvâl dins ’l calendié...

Franz Dewandelaer, 1946.
 extrait de son recueil « Carnèvâl » 

* ... des masques

